
ኦይትምስባብ ጳውሎስታ ቃስትምስ ክቴና
ተሰሎንቄ ኤድንከስካንታ

አርድንታ
ክርስቶሰታ ቃስትምስ Ꮊድንተንጎካ አምሳን ኦይስና አዉልም

አምስሳንጎካ ተሰሎንቄ ምክስ ኤሄናር ዶቅድን ማጠና እንድንካ
በደሮ አይሴ፥ ጳውሎስ ተሰሎንቄ ኤድንከስካንታ ክት ጻፍሳን
ቃስትምስ ክተና “ጮይስታ Ꮊድንታ ሰጨና የልቴ” ጋይድን
አሜንንዘን ዳቅስሶ ኬዝዴ፥ ጳውሎሰረ ክርስቶሰታ Ꮊድንተንታ
እሪ “ዳቀልስ ኤች” ጋይምስባብ ክርስቶሰም ግርድባብታ
ጎርስንካ ፍጫሙደንዘን ባችኬ ዳቀልስካ በደሮ አይዴ ጋይንተካ
ኬታ ዎብ አሜንን ሉልስካንታ ጉርዴ።
ኦይትምስባብ ጳውሎስ ክተንም ናበብድባብከዘን ማጠኬ

ዘረካ በጅንከረ ዎራ ኬታ ይንታ አሜንካ ኬት ዳቅድንግንዳ
ክትኬ ክትካ የካ ፍግዝድባብ አብንከስ ከት ይድንደትም ኬታ
ይንታ ገችᎺቅንካንታ ከትም ዝግዝድንደትም Ꮊፍካንታ ዛብሶ
ከት ፍግዝድንግንዳ፥ ኮትኮግንደረ ኡርማ ፍክስን ፍክስዘንካ
ቡሪ ከት ማተራክንግንዳ ዳቅስሶ ከትም ዞርዴ።
ማጻፍን ኮትኮታ ሙዳ የድንተና
አርድንታ (1፡1-2)
ጋለትኬ ዋደንካ (1፡3-12)
ክርስቶሰታ ቃስትምስ Ꮊድንተንጎካ እምምሳን ኤስስና (2፡1-
17)

ክርስቶሳር ማትሶ ዶቀርድንደታ እምምሳን ዞራ (3፡1-15)
በእንታ (3፡16-18)
1 ሳብ ዎንታ ባቤንተኬ ዎንታ ጮይስን የሱስ ክርስቶሰታ

ማቻን ተሰሎንቄ ካተማ ምክስ ኤሄናር አሜንድባብከስካንታ
ጳውሎስዘንካ፥ ስላስዘንኬ ጢማቶሳዘንካ ኦይትምሳንዳ፥

2 ሳብ ባቤንዘንኬ ጮይስ የሱስ ክርስቶሰታ ዉች እምንተንኬ
ሳራትቼና የካንታ ማታ።

ክርስቶስ ቃስትምስ Ꮊድንካ እምምድን ፍርዳ

1:1 ኦይት. ፍ. 17፡1።

3 እስታ እስመንከስኬ ምችነንከሶ! የጎካ ሳብም ሙዳᎺይካ
ጋለትነረ ዎም ዝግዝድንዴ፥ ዎ ጋለድንደረ የንታ አሜንና ጉጅሶ
ጋጰርንደትኬ የ ዋልቃ ዋልቀንታ ክክ ክክ የንታ ሶልመና ጉጅመሮ
Ꮊፈርድንካንቴ።

4 ኮካንተረ Ꮊረሰነረ ዎራ በድ ማጠኬ ዘራ የንዘን የልሰረ
የታ Ꮊስግንዳ ዳንዳእድባብኬ የንታ አሜንካ ዳቅስባብከስ የንታ
ማትንተን ኬዝካ ዎታ አብ Ꮊክ Ꮊክ ምክስ ኤሄንከስታ ዎክያር
ማትሶቶ የንካ ጋይርዶቴ።

5 ክትጎካ ጉጅሶ ማጠንም የ ተይድን ሳብታ ባንችምናር
ዝግዝድባብ ማትሰቶ የ ፋይድምተርንግንዳ ኮና ሳብታ ሉላ
ፍርደንታ ቃዉቴ።

6 ሳብ ሉላ ፋረድብብ ማትንተንካ ማጠንም የንዘን
ተይᎺድባብከዘን ማጠንም ኬታዘን ተይᎺተሬ።

7 ታ ማጠን የ ተይድባብካንታ ዎንካ ክክን Ꮊዉስንም
የካንታ እምዴ። ኮነረ ማድንዳ ጮይስ የሱስ ሙደንዘንካ ስገድን
ክታይንችንካ ክክን ጭላርንካ ክት ᎺንቸርድንደትᎺይኬ፥

8 ጭላርንካ ክት መያ ማድንደረ ሎግንጅድን ኖሄኬ፥
ኮትᎺይካ ሳብም ኤዝዳክባብከስምኬ ዎንታ ጮይስን የሱሰታ
ክላ ኬዘንካንታ ክትምዳክባብከስም ዋጭዴ።

9 ኬታ ጮይስታ እሪንኬ ሙደንዘንካ ስግዳን ቦንቼንዘንካ
ፋስምሶ ስለንክንደታ ካይንታ ዋጭናሪ አርተረኬ።

10 ከት ዋጭናሪ አርድንደረ ሳብካንታ ፋስምስባብከዘን
ቦንችምካንተኬ አሜንድባብከስ ሙደንደር በርእምካንታ ክት
ᎺድንደትᎺይኬ። የተረ ዎንታ ማርካትቼን ተይሰቶ የ
አሜንሳንካንታ ከትካ ክክን ፋይድምደቴ።

11 ኮትኮም ገቅርካ የካንታ ዛቃኮትዶቆ ዎ ምግዝድንዳ
ዎንታ ጮይስን ክታ ኤልንተንታ ማድባብ የም ማዝድንግንደኬ
ኡርመን ይይካንታ የንታ ዶቅድን ክትምንኬ የንታ አሜንንታ
ፍክስን ሙዳ ይንታ ዎልቀንካ የካንታ ቦድንግንዴ።

12 ኮትኮግንደረ ዎንታ ጮይስን የሱሰታ ላምና የንካ
ቦንችምድንግንደኬ የተረ ዎንታ ሳብንከ ዎንታ ጮይስን የሱስ
ክርስቶስታ ዉች እምንተንግንዳ ክትካ የ ቦንችምተርንግንዳ
ምግዝዶቴ።

2
ዳቀልስ ኤች

1 እስታ እስመንከስኬ ምችነንከሶ! ዎንታ ጮይስን የሱስ
ክርስቶስታ Ꮊድንተንኬ ዎተረ ክትካ ክክን ማትካንታ ዎንታ
ሳንምንጎካ ዎ የም ምግዝድንዳ ኮሜ፥

2 ቤር ኬዝካ አነረ ቃለንካ ኬዝምሳንግንዳ አነረ ዎንዘንካ
ክቴና ጻፍምሳንደትግንዳ ማስሰቶ “ጮይስታ ሰጨና የልቴ”
ጋይንተካ ሳነካ የንታ ማክቼና Ꮊይ ጭጫ፥ Ꮊይገቃ፥

3 Ꮊየነረ ኤድ Ꮊራርከረ የም Ꮊይገሳ፥ እሪምሶ ካድና
Ꮊዳክናና፥ ድግዳክን ኖሄናር አርድባብ ባች ኤች ማችባብነረ
መያ ክት ማታክናና፥ ናኮና ሰጨና Ꮊዳዬ።

4 ኮና ዳቀልስ ኤችና ጮይስ ጋይምሶ ጎይንምድባብከዘንካ
ሙዳ ይንታ ማተንም ጬክሳ ይዴ፥ “እታ ሳብቴ” ጋየሮ ሳብታ
ጭል ኤሄናር ዎራ ዶቅካንታ ጉርተሬ።

5 የንካ ክክን እ Ꮊቃንደትካ ኮም ሪን እ የካንታ ኬዛንደትም
ገቀርዳከቴ?

6 ክትካንታ ጋይምሳን ሰጨንካ መያ ክት ማተርን የለልታ
ታ ክት መያ ማታይንግንዳ ክትም ማርድንዳ Ꮊራ ማቼረ የታ
ኤዝደቴ።

7 ኣቼካ ባችንታ ዎልቀና ታ ፍክስዘኔ፥ ማችንከረ ታ ክትም
ማርድንዳ ዶቅዴ፥ ኮነረ ማድንዳ ናኮና ክትም ማርድንደና
Ꮊልእተርን የለልቴ።

8 ኮታ ቡሪ ጮይስ የሱስ ይንታ አፈናርንካ ዉድን ኡፍስንካ
ክትም ካይዝድባብኬ ይንታ መነንካ Ꮊድሶ ክት ካይዝድባብና
ዳቀልስ ኤችና መያ ማዴ።

9 ዳቀልስታ ኤችና Ꮊድንዳ ሰጣንታ ዎልቀካ ኮተርዝድን
አቴንም፥ ቃዉተንከስምኬ በርእዝድን ሪንከስመረ ይይንተኬ፥

10 ኮትኮግንደረ ካይድባብ ኤድንከስም ከትም ገስዝድንዳ
Ꮊምንመረ ዳቅል ሪንከስም ይይንተኬ። ኬታኬና ኤድንከስ
ካይድንደረ ከትም አቅዝድን ዶፈንን ሶልምሶ ከት ተያክንካንቴ።

11 ኮጎካ ካርከካ ከት አሜንድንግንዳ ሳብ ኮተርዝድን ዎልቃ
ከታዘን ኦይዴ።

12 ኮነረ ማድንዳ ዶፈንን አሜናዮት ጋይሰኮ ጎመንካ
ጉርምድባብከስ ሙደና ከታዘን ፋረድምድንግንዴ።

2:1 1 ተሰ. 4፡15-17። 2:4 ዳን. 11፡36፤ ሕዝ. 28፡2። 2:8 ኢሳ.

አቅካንታ እድምስን ኤድንከስ
13 ጮይስካ ሶልምምስባብ እስመንከስኬ ምችነንከሶ! ዎታ

ማቼ የጎካ ሳብም ሙዳᎺይካ ጋለት ዎም ዝግዝዴ፥ ዎ
ጋለድንደረ የታ ጭል አያንካ ሳብካንታ የንታ ፋስምንኬ ዶፈንን
የንታ አሜንካ የ አቅድንግንዳ ሳብ እሪናና የም እጃንደትካንቴ።

14 ዎታ የካንታ ዎ ኤስምሳን ክላ ኬዘንጎካ ሳብ የም
ኤልስባብ ዎንታ ጮይስን የሱስ ክርስቶስታ ቦንቼንም የ
ካስምድንግንዴ።

15 ኮካንታ እስመንከስኬ ምችነንከሶ፥ ዳቅሶ ዎእከቴ፥ ዎንታ
ቃለንከረ ማታ ዎንታ ክቴንካ ዎ የካንታ ኤስሳን ኤስን ዛብስሶ
የድከቴ።

16 ዎንታ ጮይስና የሱስ ክርስቶስ ይንታ ማታርንካ ዎም
ሶልምስባብ ይንታ ዉች እምንተንከረ ስለንክንደተረ ዳቅንተን
ኡርማ ጉርምነረ ዎም እምስባብ ሳብ ዎንታ ባቤና፥

17 ኡርማ ማቻንደትም ሙዳ የ ይድንግንደኬ የ
ኬዝድንግንዳ የንታ ቡደን ዳቅስሮ የም ዛብሳጋካ።

3
ምክስ ሙደንካንታ ዝግዝድንዳ ማትና

1 በእንተንዘነረ እስመንከስኬ ምችነንከሶ! የንደር
ማቻንደትግንዳ ጮይስታ ቃለና ሳነካ ሳግድንግንደኬ
ቦንችምድንግንዳ ዎካንታ ምክስከቴ፥

2 ኮትኮግንደረ ቃለን ኤሰረስባብ ሙዳ አሜንድባብከስ
ካየኬ፥ ኮካንታ ዎብንከዘንኬ ዳቅል ኤድንከዘንካ ዎ
ፋጭድንግንዳ ዎካንታ ምክስከቴ።

3ጮይስ ማቼ አሜንምስባቤ፥ ኖ የም ዛብዝዴ፥ ሰጣንዘንከረ
የም ካርዝዴ፥

4 የም ዎ ክድንደትም ታየረ ቦደቴ፥ ኦክሰረ የ ቦድንደትም
የጎካ ጮይስካ አሜንምዶቴ።

5 ጮይስ የንታ ቡደን ሳብታ ሶልመንደርኬ ክርስቶስታ
ዳንዳእንደር ጎርሳ።

ፍክስካይሳ ከት ዶቅዳክንግንዳ ኤግዝምስ
6 እስመንከስኬ ምችነንከሶ! ፍክስካይሳ ዶቅድባብዘንኬ

ዎንዘንካ የካንታ ስክሳን ዎገንግንዳ ዶቅዳክን አሜንድባብ
ሙደንዘንካ የ ፋስምድንግንዳ ጮይስ የሱስ ክርስቶሰታ ላምንካ
የም ክዶቴ።

7 ዎንታ ካምስንም የም ጎርስም ዝግዝድንደትም የታ የንታ
ማታርንካ ኤዝደቴ፥ ዎታ የንካ ክክን ዎ Ꮊቃንደትካ ፍክስካይሳ
ዶቃኮቴ፥

8 Ꮊየንተረ ሶለንም ዉችኩን እቻኮቴ፥ ስግስሰረ የንታርንካ
Ꮊየንዘነረ ባላ ክታዘን ዎ ማዳክንግንዳ ጋይንተካ Ꮊየከ ሶይትካ
ጋፈሮቶ ዘረካ ፍግዝድ Ꮊቆቴ።

9 ኩነረ ዎ ይሳንዳ የታ ዎንታ ካምስንም የ ጎርስምተርንግንዳ
ጋይሶቶ ዳት የንዘንካ አላ Ꮊፍካንታ ገችታ ኤራ ዎም ካይድንካ
ካዬ።

10 የንካ ክክን ዎ Ꮊቃንደትካ “ፍክስካንታ ዝግዳክባብ
Ꮊይ እቻ” ጋይድንደትም የም ክቶትዶቆ።

11 ኮመረ ዎ ጋይሳንዳ የንታ ዎክናር ዋልቃ ዋልቃ
ቦዘንከስ ዶቅድንደትም ዎ ኤሰርሳንካንቴ፥ ከታኬና ኤድንከስ
ዝግዝዳክን ሪታዋር አርደረኮ አብንከስም አዉልስዘንካ አብ
Ꮊረነረ ፍክሳየኬ።

12 ከታኬና ኤድንከስግንዳ ዶቅድባብ Ꮊዉስሶ ከት
ፍግዝድንግንደኬ ከትም ገችዝድንደትም Ꮊፍተርንግንዳ
ጮይስ የሱስ ክርስቶሰታ ላምካ ከትም ክዶቴ፥ አነረ ከትም
ዞርዶቴ።

13 የታ ማቼ እስመንከስኬ ምችነንከሶ! ጋፍሶቴ ጋይሰቶ
ኡርመን ፍክስዘንካ Ꮊይቦዘረቴ።

14 ኮ ክተንካ የካንታ ዎ ስክሳን ዞረን ኤሰርዳክባብ ኤድ
ዶቅሴ ኮግንዳ ኤድን ኡርስት ሰድከቴ፥ ክት ኦስንድንግንደረ
ይከት ዳት ክትካ ክክን Ꮊይማተቴ።

15 ማችንከረ እስመንግንዳ ማስሶ ዞርከት ዳት የንታ
ይምኤእንባብግንዳ ክትም Ꮊይሰደቴ።

በእንታ ሳራትች
16 ሳራትቼንታ ጮይስና ይንታ ማታርንካ ሙዳᎺይካ ሙዳ

ሪንከረ ሳራትቼን የካንታ እማ፥ ጮይስና የ ሙደንከረ ክክን
ማታ።

17 ኮም ሳራትቼን ገታ እስታ አንካ ጻፍስባብ እታ ጳውሎስቴ፥
እስታ ክተናሪ ሙዳ Ꮊፈርድንዳ ቃዉተና ኮኔ። እ ጻብድንደረ
ኮግንዳኩኔ።

18 ዎንታ ጮይስን የሱስ ክርስቶሰታ ዉች እምንተና የ
ሙደንከረ ክክን ማታ።

